
mesem-mesem tempo goea gapein dengen salampe!"

„Soedalah goea taoe jang dia soeka sama loe, djangan mentar-mentar loe maen banggain sadja!"

„Boekannja banggain; orang loe kaliatannja seperti engga pertjaja goea poenja moeloet."

Boen-san tinggal berdiam sampe sakean lama, hingga Koei-tjoan djadi berkata poelah:

„Boleh ja, loe toeloengin?"

„Apa boleh boeat, sebab goea takoet nanti djadi dosa kaloe sampe loe mendjadi mati. Gauwkoen, orang poenja anak soeda begini besar!"

Koei-tjoan tertawa sadja mendenger dirinja digoda begitoe.

Doewa orang itoe berdiam lagi sampe sakean lama, kamoedian Boen-san laloe berkata:

„Eh, Koei tjoan, apa loe sekarang ada poenja doeit barang djitjaptoen? Goea perloe pakeh lagi besok boeat teboesin barang-barangnja goea poenja piaraan; goea soeda djandjiin sama dia. Ai, dari ini pasar malem sadja sampe sekarang boekan maen banjaknja goea soeda pakeh doeit."

Koei-tjoan lantas rogo sakoenja, dan kasi itoe oewang jang perloe dipakeh oleh Boen-san. Ka-moedian doewa sobat itoe laloe obrolken lagi matjem-matjem perkara jang tida karoean djoen-troengannja.

Koetika lontjeng mengoetaraken poekoel sapoloe, Koei-tjoan lantas berbangkit, seraja berkata:

